
Enformaziuns y Comunicaziuns
Ores d’adoraziun: En PASCA DE MA dales 8:00 - 9:00: Mantëna, Gran Pré, Ras, 
Costa, Val, Chës Costes; 9:00 - 10:00: Valiares, Pelegrin, Costata, Ciasé, Col, Al Plan 
Dessora; 11:00 - 12:00: Al Plan Dessot. LÖNESC DE PASCA DE MA dales 8:00 ales 
9:00: Mantëna, Gran Pre, Ras, Costa, Val, Chës Costes, Valiares, Pelegrin, Costata, 
Ćiasé, Col; 9:00 - 10:00: Al Plan Dessora y Al Plan Dessot.

Sontada: La Uniun dles Ëres s’encunta en lönesc ai 29 de ma ales 20:00, te calogna. 

Apoteca: L’apoteca d’Al Plan sará slüta tla edema dai 3 ai 10 de jügn.

Referat: En lönesc ai 29 de ma ales 20:00 él tl’aula magna dla scora mesana d’La Ila 
le referat ”Gehen ohne Abschied - Tabuthema Suizid - was tun?”. Al baiará le primar 
dla psichiatria da Bornech dr. Roger Pyche y la psicologa y sorastanta dl’Assistënza 
Spirituala de Südtirol dra. Marlene Kranebitter.

Conzert: En dedemesaledema ai 7 de jügn ales 18:00 él tla Ciasa J.B. Runcher da 
San Linert le conzert de conclujiun dla Scora de Musiga Val Badia. Düc é bel enviês.

Prejentaziun: Le grup ”Duones”, motü adöm da Angela Palfrader ala vidora y Claudia 
Nössing ala chitara, enviëia ala prejentaziun dal CD ”Porphyrgeflüster”, en jöbia ai 1. 
de jügn ales 20:30, tal salf dla Scora de Musiga a Al Plan.

KVW Seniorenclub: En dedemesaledema ai 31 de ma pëiun ia ales 9:20 dal Cone 
demez cole Mareo Bus, por jí a Bornech y spo a pé cina ala Lamprechtsburg da Raiscia.

Comun: Le Comun de Mareo lascia alessëi che an pó dé jö les domandes por 
le frabiché alesiré tai raiuns d’espansciun a Rina (Rina I & II) y La Pli (Pincia de 
Calogna). Les domandes é da dé jö anter i 22 de jügn. Por formulars y enfor-maziuns 
pón passé tal ofize secretariat dal Comun de Mareo, dertan l’orar d’ofize.

Sorvisc ai Jogn Val Badia: Chireste ciamó en laur por l’iste? Este enteressé da 
cuché ete tal monn dal laur? Aste danter 13 y 19 agn? Scriete ete al proiet JABA 2017! 
Les iscriziuns vën tutes sö tal ofize dal Sorvisc ai Jogn a Picolin (dal lönesc ala jöbia 
dales 08.00-12.00 y dales 13.00-17.00).

Dal Vagnele do San Matio 28, 16-20
Te chël tomp 16é i önesc discepui jüs tla Galilea sön 

chë munt che Gejù ti á dit. 17Y canch’ai â odü Gejú, s’ái 
enslené dan da d’ël. Mo en valgügn dubitâ. 18Danló ti é 
Gejú jü pormez y ti á dit: A me m’él dé döta la potesté tal 
cil y söla tera. 19Porchël jide da düc i popui y fajede fora 
de döta la jont mi discepui; bacédi tal ennom dal Pere y 
dal Fi y dal Spirit Sant, 20y ensignedi da osservé döt ci 
ch’i ves á dé sö. Ciarede: Iu sun con os, düc i dis cina 
ala fin dal monn. Parora dal Signur. - Lalt a te, Gejú Crist!

I sun con os cina ala fin dal monn!

Gejú á dit: „Chi co crëi te me, vir ince sce ai mör!“
La comunité tol comié da Marianna Erlacher vëd. Pedevilla, 
morta al’eté de 99 agn. Ai familiars i vál les condolianzes plü

sontides. Che Marianna pói palsé tla pêsc de Dio! 

I t’aodi edli, co é bogn da odëi, mo ince
da capí les pices cosses da vignedé.
I t’aodi orëdles, co é bones da aldí y
da capí döt ci che na porsones te dij.
I t’aodi mans, co ne ponsa nia sora dui iadi 
sce al é da daidé valgügn o da fá dal bën.
I t’aodi en cör plën d’amur, co te mostra le 
dër tru y co porta pêsc endlunch olache t’es.
I t’aodi amur, fortüna, ligrëza,
compasciun y pêsc.
I t’aodi bundé, na capazité che püces
porsones á, mo che cösc monn adora.
I t’aodi tomp por palsé y por dormí,
en laur co te scinca ligrëza,
porsones co t’ô bun, y co te
stá dlungia canche te les adores.
Mo i t’aodi ince porsones co te lalda, co te 
motivëia, co te dëida canche t’as la ria löna, 
canche t’es stanch, y te ne sas nia plü co fá.




